
					Prawfddarllenwyd y dudalen hon

Datganyddion llawn gorchestion,

Telynorion rhadlon rhwydd,

Nesewch yn awr o fawr i fân,



Adseiniwch newydd gelfydd gân,

I ROBERT WILLIAMES VYCHAN hylwydd,

Llew mawr enwog, llyw Meirionydd,

Haeddai beunydd glodydd glân.

Chwi feibion Gomer eurber iaith,

Rho'wch iddo barod fawrglod faith:

Iawn waith union doed y mawrion,

Gwerin ddynion a thylodion,

O un galon at y gwaith.



Mae mawr lawenydd yn Meirionydd,

Gweled cynydd ail Farchogydd,

Enwog lywydd yn ein gwlad;

Yr hwn a erys yn flaenorydd

I'r gwerinos, ac arweinydd

Pan y derfydd dydd ei dad.

Aer Nannau fawr mewn enw a fydd,

Yn mhlith marchogion rhadlon rhydd,

A bydded beunydd ini ' n benaeth,

Ac yn darian i'n gwladwriaeth,

Heddyw daeth i'w odiaeth ddydd.

Ei barch a'i ryfedd fawredd fo,

Wr llon ei bryd yn llenwi'n bro,

A'i eppil etto fyddo i feddu

Rhiandir helaeth yr hen deulu,

Tra bo Cymru'n dàl mewn co '.

